Strauß-anstecke

Unser Strauß in frischem Glanz erstrahlt,

er sieht aus, als wär‘er von „da Vinci“ dahin gemalt,

so schön bunt unser Stolz da hängt.

Unn jeder ihm e bewunnernder Blick schenkt.

Letscht Johr hotte mer mem Uffhänge greßere Probleme,

daß sinn Sache vun denne Straußbuwe nachts schlecht treeme.

Wenn der Baam zu warm leit unn sich de Stamm spalte dut,

dann isser zu dick fer die Halterung unn das war gar nett gut.

Provisorisch mußt er die Kerweredd iwwerstehn,

no de drei Erschte mußte mer an die Reperatur gehn.

Nodemm er dann richtig verankert war,

dachte mer: „So hängt der nun es ganze Jahr“

Doch leider dun sich als e paar beese Buwe uffem Schulplatz versammele

unn weil se nix met sich anzufange wisse, unnerm Pavillion do rumgammele.

Wieviel Arwet das is, met so nem Strauß,

bis er soo scheen do hängt an dem Haus,

Kenne die sich nett mol vorstelle,

unn deshalb hat enner vunn denne uff die schnelle,

unser Heiligtum korz no de Kerwe in Brand gesteckt.

Leider hat ne an dem Owend kenner debei entdeckt.

Als die rettende Feuerwehr kam,

war vun unserm stolze Kerwebaam,

schunn nimmi viel meh iwwer,

als e verkohltes Stick Holz unn de eh odder anner Schliwwer.

Gottseidank wurd es Iwwergreife der Flamme unnerbunn,

unn uff unser altehrwürdischi Feschthall scheint weiterhin die Sunn.

Was mache met so’nem Pack?

Eigentlich gehert dem Brandstifter ordentlich verschla‘ de Frack.

Die Polizei hat nom gefahndet unn ne ah gefunn,

doch domet war nett viel gewunn,

da es sich nur um Sachbeschädigung handelt,

der Zündeler weiter seines wirren Weges wandelt.

Eigentlich sollt der sich bei de Feijerwehr bedanke,

denn die hielt größerer Schade in Schranke.

Die Musik spielt e Lied fer die Feijerwehr:

„Hurra, hurra die Feijerwehr war do“, 

de Strauß war weg unn die Straußbuwe ware nimmi froh.

